
“WASPADA JANGANA TERLEKA”.1

Muslimin yang dirahmati Allah sekalian,

Marilah kita memperkukuhkan nilai takwa kepada Allah SWT di setiap saat
dalam kehidupan kita dengan mentaati serta mematuhi perintah-Nya dan
menghindari larangan-Nya, sesungguhnya yang demikian itu akan mengundang

rahmat dan keberkatan dari-Nya di dunia dan di akhirat.

Bicara khutbah kita pada kali ini ialah bertajuk “WASPADA JANGAN
TERLEKA”.

Muslimin sidang Jumaat sekalian,

Kita sedia maklum pada tanggal 11 Oktober 2021 yang lepas Kerajaan
Malaysia telah membenarkan kita untuk merentas negeri setelah beberapa ketika
kita terhalang dari berbuat demikian. Rasa syukur dan gembira tergambar di wajah
masing-masing setelah dua tahun kita terhalang untuk balik ke kampung dan

berjumpa insan tersayang.

la adalah satu rahmat dan kegembiraan namun kita haruslah beringat ia bukanlah
satu lesen untuk kita lepas dan tanpa kawalan kendiri dan bebas tanpa SOP.

Dua dos vaksin dan 90% penduduk dewasa telah divaksin bukanlah satu
jaminan 100% untuk kita kebal dari wabak yang tidak kelihatan ini, malah sekiranya
kita bersikap tidak menghiraukan yang wabak ini berada di sekeliling kita hidup
sekali dengan kita dibimbangi ianya akan membawa gelombang baru pandemik

Covid-19 dalam masyarakat kita.

Walaupun kita berjaya mengurangkan kadar jangkitan dengan imunisasi
vaksin untuk mengekang penularannya, namun berdisiplinlah apabila berjalan di
pusat-pusat membeli belah, kedai-kedai makan, pusat pelancongan, bersukan dan

balik kampung untuk berjumpa ibu bapa, sahabat handai dan ahli keluarga.

Kebebasan ini bukanlah bererti boleh bebas bersalam, bergaul, bersesak
sesak dan berhimpit-himpit tanpa menghiraukan peraturan yang ditetapkan dalam
SOP. Ini kerana wabak yang tidak kelihatan ini sentiasa mengintai peluang untuk

mencari mangsa yang lalai dan terleka.

Firman Allah SWT dalam surah Al-Nisa’ ayat 29:

“dan janganlah kamu berbunuh-bunuhan sesama sendiri. Sesungguhnya

Allah sentiasa Mengasihani kamu.”

Ayat ini mengkhabarkan kepada kita seandainya kita tidak menghiraukan dan
tidak mengikut SOP seolah-olahnya kita mencampakkan diri kita ke lembah

kebinasaan dan bererti kita saling memudaratkan dan berbunuhan sesama sendiri.

Muslimin Sidang Jumaat Sekalian,

Satu kajian yang dijalankan oleh Dekan Fakulti Sains Perubatan dan
Kesihatan Taylor's University Prof Emeritus Dr. PT Thomas menjelaskan vaksin
tidak akan berkesan 100 peratus kepada semua orang yang menerimanya.
Keberkesanan satu vaksin adalah 90 peratus. Ini bererti daripada 100 orang
penerima vaksin 90 orang akan dilindungi dan 10 orang yang lain masih ada

kemungkinan dijangkiti virus.

Pentadbir Pengurusan Kesihatan Dr Khoo Yoong Khean berkata mereka
yang sudah lengkap menerima vaksin masih terdedah dengan jangkitan Covid 19

meskipun kesannya tidak seteruk mereka yang tidak divaksin.

Ini bermakna tidak ada jaminan 100 peratus mereka yang telah lengkap
divaksinasi tidak akan dijangkiti Covid-19. Ada kemungkinan individu yang telah
divaksinasi dan tidak kelihatan tanda-tanda atau simptom ini boleh membawa dan
menyebarkan wabak ini kepada orang lain. Tegasnya ‘kebebasan’ yang diberikan
oleh kerajaan bukanlah tiket untuk kita alpa dalam mematuhi prosedur operasi
standart (SOP).

Menurut Prof Madya Dr Yahya Mat Arip, pakar Virologi Universiti Sains
Malaysia, sekiranya wujud golongan yang telah melalui vaksinasi menjadi punca
kepada penularan Covid-19 maka akan wujud pula tanggapan negatif kepada usaha
pemvaksinan kerana program sepatutnya menyumbang kepada pencegahan

penularan bukannya punca penularan.

15




Khutbah Jumaat 5 November 2021M / 29 Rabi’ul Awwal 1443H: “Waspada Jangan Terleka ”.
Jabatan Agama Islam Selangor

Lebih membimbangkan menurut Ketua Pengarah Kesihatan Tan Sri Dr Noor
Hisham Bin Abdullah bahawa Varian Delta bukan sahaja boleh tersebar dalam
tempoh 5-15 saat tetapi boleh membiak dalam hidung orang yang telah divaksinasi.
Ini bermaksud orang yang sudah divaksinasi boleh menyebarkan virus dan
kemudian boleh menjangkiti orang lain. Justeru sikap hilangnya kewaspadaan dan

munculnya kelekaan boleh mengundang gelombang baru yang menakutkan.

Firman Allah SWT dalam Surah Al-Maidah ayat 92:

S a1 st s v h e s sy 5L
1553205 Il ALl T Ta bl
‘Dan taatlah kamu kepada Allah serta taatlah kepada Rasul Allah, dan

awaslah (janganlah sampai menyalahi perintah Allah dan Rasul-Nya).”

Hadis daripada Anas bin Malik Radiallahu’anhu bahawa Rasulullah SAW bersabda:

“Sikap berhati-hati itu dari Allah dan sikap tergesa-gesa itu dari syaitan.

(Riwayat Al-Baihaqi).

Hadirin Jumaat yang berbahagia,

Marilah kita bersama sebagai keluarga Malaysia walaupun telah mencapai
sasaran 90 peratus populasi dewasa lengkap divaksin dan boleh berjalan ke sana
sini termasuk rentas negeri hendaklah terus waspada jangan terleka. Teruskanlah
budaya taat, berdisiplin dan hidup dengan norma baharu untuk keselamatan dan

kesejahteraan diri, keluarga, masyarakat dan negara.

Mengakhiri khutbah kita pada hari ini, marilah sama-sama kita hayati perkara
berikut:

1. Kita mestilah beriman dan meyakini bahawa segala musibah dan penyakit
datang dari ketentuan daripada Allah SWT.

2. Kita hendaklah menjadi umat yang taat dan berhati-hati demi membendung 20
pandemik atau andemik yang berlaku.

3. Umat Islam hendaklah tahu bahawa kebebasan yang diberi bukanlah tiket
untuk kita bebas sebebas-bebasnya sehingga terlalai dari menjaga SOP.

4. Kita hendaklah menjadi umat yang perihatin dan istigamah hidup dengan

norma baharu agar kita, keluarga dan Negara kita selamat.

“(Engkaukah yang lebih baik) atau orang yang taat mengerjakan ibadah pada
waktu malam dengan sujud dan berdiri sambil takutkan (azab) hari akhirat serta
mengharapkan rahmat Tuhannya? “Katakanlah lagi (kepadanya): Adakah sama
orang-orang yang mengetahui dengan orang-orang yang tidak mengetahui? 29
Sesungguhnya orang-orang yang dapat mengambil pelajaran dan peringatan
hanyalah orang-orang yang berakal sempurna.”

(Surah al-Zumar : 9).

KHUTBAH KEDUA

Sekali lagi khatib ingin mengingatkan supaya sama-sama kita sentiasa
bertakwa kepada Allah SWT dengan mengawasi diri dan keluarga kita daripada
perbuatan keji dan maksiat. Dalam masa yang sama kita terus berdoa agar seluruh | g
negara kita sentiasa dirahmati dan dilindungi daripada segala bentuk ancaman serta

penularan wabak Covid-19.

Mudah-mudahan kita tergolong dalam kalangan hamba-hamba Allah yang
bersabar ketika menempuh segala penyakit yang menimpa, berdisiplin dengan
sentiasa mematuhi SOP dan ambillah pengajaran atas apa yang berlaku, berhati-
hati dan beringatlah selalu walau kita diberi kebebasan untuk bergerak. Ini kerana
Negara masih memerangi wabak Covid-19 ini demi keselamatan diri kita serta

masyarakat keseluruhannya.

Bagi yang terkesan dengan wabak ini, janganlah mengambil jalan mudah
dengan memudarat dan menyakiti diri sendiri. Kita mestilah berjiwa besar, sabardan | 7

kuat mental serta fizikal berasaskan keimanan yang mantap.

Marilah sama-sama kita memperbanyakkan selawat ke atas junjungan besar

Nabi Muhammad SAW kerana perintah Allah dalam firman-Nya :

Ya Allah, Engkaulah Tuhan yang Maha Berkuasa, kami bersyukur kehadrat-Mu yang
telah mengurniakan rahmat dan keberkatan kepada negeri ini yang terus sejahtera dan
maju, serta rakyatnya bersatu padu, dibawah naungan dan pimpinan raja kami sebagai

Ketua Agama Islam di negeri ini.

Ya Allah, jadikanlah kami ini hamba-hamba-Mu yang sentiasa meninggikan
kalimah dan Agama-Mu. Hindarilah kami dari kelompok dan golongan yang suka

mencela, mencaci dan menghina Agama-Mu

Ya Allah, kurniakanlah petunjuk kepada kami untuk mendirikan solat fardu
lima waktu secara berjemaah, menunaikan zakat melalui Lembaga Zakat Selangor,
mewakaf dan menginfakkan harta melalui Perbadanan Wakaf Selangor dan Tabung
Infak Jariah Umat Islam Selangor (TIJARI) dan kepada anak-anak yatim melalui
Yayasan Islam Darul Ehsan (YIDE).

